
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	I

	Шарын чичрэгийн хэрэг бол шал ондоо, тэнд ямар ч маргаан шуугиан алга байлаа. 

	Шар чичрэгтэй тэмцэх багийн тэргүүн Вальтер Рид туйлын үнэн зөвч бөгөөд уян зөөлөн зан байдалтай, үл ажиглагдам бат чанд учир зүйтэй сэтгэдэг хүн гэж даяар олонд нэр гарчээ. Шар чичрэг мал адгуусанд ерөөс тусдаггүй тулд Вальтер Рид арга буюу хүний амь насаар тавиг өргөхөд хүрсэн гэдэг нь огтхон ч эргэлзээгүй бий. 

	Урьд ясчин агсан Жемс Керроль энэхүү Ридийн үзэл бодлыг нотлохын төлөө амиа өгөхөд хэзээд бэлхэн байсны дээр, хэдий тэргүүн зэргийн чухал нь биш байлаа ч, ямар нэг асуудлыг шийдэх хэрэгтэй болоход Рид хүний амь насны тухайд дэндүү харамч хяраг биш гэдэг нь ч аанай л илэрхий билээ. 

	Усан гахайн ролийг сайн дураар биедээ хүлээсэн америкийн цэргүүд биеэ ёстой л баатрын ёсоор байлгасан гэж (тэр газар байсан бөгөөд үүнийг мэдэх учиртай) бүх куба хүмүүс ам нэгдэн хүлээдэг. Харин тэр үед Куба оронд байсан бүх америкчууд болбол усан гахайн үүргийг сайн дураар биедээ хүлээсэн Испанийн дүрвэгсэд баатрууд биш, бачит шуналтан байсан юм гэдэг дээр цөм ам нийлж тэд хүн тус бүр бараг л арваад арваад алтан зоос авсан биш үү гэцгээдэг билээ. 

	Жемс Лезийрийн эмгэнэлт үхлийн баримтад үнэхээр эгдүүцэн унтууцаж болох нь мэдээж хэрэг боловч түүнд бас өөрийн нь гэм буруу байлцсан. Үүнд түүний бие юуны учраас гар дээр нь сууж хазсан шумуулыг үргээж хөөлгүй цусаа соруулсан юм бэ? гэхээс гадна үхсэнээс нь хойших түүний хувь тавилан Лэзийрт их л ээлтэй байсныг хэлэх хэрэгтэй биз ээ. Америкийн Нэгдсэн Улсын засгийн газар Бальтиморын боомт хотноо бүхий их бууны ангийг түүний нэрэмжит болгосон юм. Энэ ч бас арай хоосонгүй л зүйл дээ? Үүний зэрэгцээгээр засгийн газар түүний эхнэрийг их л анхааран үзсэн. Үүнд Лэзийрийн бэлэвсэн гэргий жилийн 1500 долларын тэтгэвэр авсан бий. Үзтэл юм бүхэн ёс журмаараа болохоор маргалдаад байх ч юм байсангүй. Ийм болохоор шар чичрэгийн тухай сонирхолтой түүхийг санаа амар өгүүлж болох байнам гэхийн ялдарт нэмж хэлбэл зохих нь энэ түүх бол нянгийн ангуучны түүхэнд гарцаагүй чухал гэсэн зүйл болно. Энэ түүх Пастерын зөнч мэргэн үгийг баталсан гээч! Парис хотын оршуулгын газрын гайхамшигт сайхан булш бунхнаасаа Пастер өндийж: «Үүнийг би эс хэл лүү!» гэж хэлж болох цаг иржээ. Учир юу вэ гэвэл 1926 он гэхэд дэлхий ертөнцөд үлдэж хоцорсон шар чичрэгийн бүх хор зургаахан сүлбээр зүүний үзүүрт багтахын төдий үлдсэн ажээ. Хэдэн жилийн дараа энэ халдварт өвчин дурсах ч юмгүй алга болно. Хэрэв л Ридийн Испанийн дүрвэгсэд, америкийн цэрэгт хийсэн гайхамшиг сайхан туршлагаас авч үлдсэн дурсгал болж хаа нэгтэй эс үлдвэл энэ халдварт өвчин эртний үлэг гүрвэл алга болсны нэгэн адил бүрмөсөн үгүй болох байна. 

	Энэ бол нэгдсэн хүчээр шар мондийн эсрэг явуулсан аварга их давшилт, шийдвэрт үсрэлт дайралт мөн. Энэ тулааныг хачин алаг цоохор баг явуулсан бөгөөд хонины махан хиамны хэлбэртэй сүрт хууз сахал бүхий зугаатай өвгөн Карлос Фенгли доктор гэгч үүнийг үүсгэн санаачилсаан. Энэ хүн гайхмаар үнэн таавар гаргаж хэлсэн боловч үүний хажуугаар аягүй будилуулагч хүн мөний тулд сайн сэтгэлт хөвгүүд цэцэн мэргэн эмч нарын дунд «Орон гаран ухаантай хөгшин онолч» гэж нэр зард гарсан хүн билээ!

	«Фенгли өвгөн бүрмөсөн зөнөжээ» гэж түүний тухай хэлэлцдэг байв. 

	Үхэл хатал дуудагч энэ аймшигт тахалтай тэмцэх хувь хувийн «хамгийн зөв» арга гэгчийг хүн тус бүр санал болгох боловч энэ бүх «хамгийн зөв» арга хэрэглүүрүүд нэг нэгэндээ харшилж байлаа. 

	«Шар чичрэг гарсан хотоос явж байгаа хүмүүсийн торго, торгомсог болон хилэн эдлэл хувцсыг утах хэрэгтэй» гэнэ. «Үгүй ээ! Тэр чинь хангалтгүй: шар тахал гарсан хотод ирж байгаа хүний юм хумыг шатааж, нэн ялангуяа торгон болон торгомсог, хилэн эд агуурсыг онц нямбай устгах хэрэгтэй» гэнэ. «Шар чичрэг гарсан айлын хүмүүс нөхөд сэлттэйгээ гар барилцахгүй байвал ухаан бодлоготой хэрэг байх сан!» гэнэ. «Тэгж ярихгүй. Гар барилцах ямар ч аюул хөнөөлгүй. Харин шар чичрэг бугшсан байшинг л шатаах хэрэгтэй!» «Үгүй ээ! Тэгэхийн хэрэггүй. Харин түүнийг хүхрээр л утаж орхивол барав» гэнэ. Тэгэвч хоёр зуу гаруй жилийн дотор Умард, Төв болон Өмнөд Америк тивд оршин суугчдын бараг нийтээр хүлээн зөвшөөрч ирсэн нэг арга хэмжээ бий ажээ. Тэр нь: хэрэв тухайн хотын хүн шарлаад зогьсож, хар нөж мэтээр бөөлжиж эхлэхэд хийвэл зохих цорын ганц зүйл байдаг нь юу вэ гэвэл юм хумаа боож аваад хотоос гарч зугтаах явдал болно. Юу гэвэл энэ шар алуурчин нь хана туургаар нэвтэрч, газар дээгүүр гэтэж, булан тохойн цаанаас хөөж гүйцэх чадалтай. Тэр золиг гал дундуур хүртэл нэвтрэх тэнхээтэй гээч! Энэ бол мөхөн дарагдавч дахин сэргэх чадалтай хүйс тэмтрэгдэшгүй төмөр голтой шар дээрэмчин мөн! (Хотын шилдэг эмч нарыг оролцуулан) хэний янаагүй л ой ухаанд орж болох, байдаг бүх аргаараа чадах ядах бүхнээ хог шавхан гаргаж түүнтэй тэмцэх боловч өнөөх хорт шар монди нь үхүүлсээр л байна. Тэгээд амьтны амь авч гэнэт цадсан мэт өөрөө аяндаа алга болон болтлоо алж хөнөөсөөр л байдаг билээ. Умард Америк тивд энэ үе нь анхны сэрүү унах намрын цагт эхэлдэг байлаа. 

	1900 онд шар чичрэгийн талаар эрдэм шинжилгээний мэдлэгийн байдал иймэрхүү байж билээ. Цорын ганц Карлос Фенгли өвгөн л хонины махан бөөмөг хэлбэртэй тансаг бавгар хууз сахал дороосоо:

	«Үгүй та бүхэн юу ч ойлгохгүй байна. Шар чичрэгийг чинь шумуул тараагаад байгаа юм» гэж ууртайяа бөвтнөдөг байлаа. 

	 

	 

	II

	1900 онд Куба орны Аваанаа хотын Сан Христобал бэхлэлтийн байдал их л муу байлаа. Америкийн армийг шар чичрэг Испанийн сумнаас илүү түргэн устгаж байлаа. Энэ чичрэг хүн амын ядуу зүдүү, бохир балиар хэсэг дээр юуны түрүүн боорлоод ирдэг бусад өвчин тахалтай огт адилгүй ажээ. Энэ шарлах өвчин Леонардо, Вудийн штабын дарга нарын бүрэлдэхүүнийг гурав хуваасны нэгэн дундуураас илүүг цааш харуулсан ажээ. Штабын офицерууд бол армийн дотор хамгийн сайн хангамжтай, цэвэр цээлхэн амьтад байдаг нь ил. Вуд генерал сүрлэг тушаал гаргаж л байлаа. Аваанаа хотыг самнан шүүрдэн цэвэрлэв. Зол жаргалтай бохир бүдүүлэг Куба хүмүүс зол муут цэвэр цээл хүмүүс болон хувирч байлаа. «Хамаг юмыг сүүлчийн тоосго ч үлдээлгүй урвуулан хөрвүүлэв. Гэлээ гээд ямар ч үр дүн алга байв! Хорин жилийн дотор Аваанаа хотноо энэ нэгэн жилд өвчилсөн шиг өдий олон хүн өвдөж байсан удаагүй аж!

	Аваанаа хотоос Вашингтон руу каблограмма гэмээх усан доогуур явуулах цахилгаан мэдээ удаа дараа нисэн ирж байв. Ингээд 1900 оны зургаадугаар сарын хорин таванд Вальтер Рид хошууч гэгч хэн болохыг бодолцвол эл даалгавар нэн ч хариуцлагатай том даалгавар болно. Тэр битгий хэл өнөөх Пастерт ч дөхөж очно! (Хэдийгээр нянгийн анд огтхон ч падгүй боловч) Энэхүү Вальтер Ридэд зарим нэгэн гавьяа байсныг хүлээлтэй. Энэ хүн туйлын сайн үйлчлэгч мөн байв. Түүний бие арван дөрвөн жил гаруй шинээр суурьшигчдын дунд эзгүй цөлдөм газраар сайн талын лха таван тэнгэр мэт явж, Өрнөдийн уул талгүй эмнэлгийн алба хаасан хүн байжээ. Түүний бие дарга нарын хүрээлэнд архидаж согтуурах мөрийтэй тоглож завхрах аюулаас тэрхэн завшаанаа зайлан чадсан хүн. Ширээ мэт бат төвшин ёс суртахуунт болоод даруухан зантай хүн ажээ. Шарын чичрэгийн нянг олж барихад эрхбиш суут билигт хүн хэрэгтэй байгууштай! Гэтэл суут билгүүн нь даруухан байдаг бил үү? Хойшид өгүүлэхээс үзвэл эл хэрэгт юуны түрүүнд цэгц чанга ёс суртахуунтай шалгарсан зан төлөв шаардагдахын дээр Вальтер Рид бусад бүхний хажуугаар нянгийн ангуучны ажил бас л оролдож байжээ. 1891 оноос эхлэн түүний бие анагаах ухааны нэг шилдэг сайн сургуулийн эрдэм шинжилгээний ажилд Америкт зэгсэн алдартай, бичил амь судлалын нэгэн профессорын удирдлагын дор ямар нэг хэмжээгээр оролдож байжээ. Гэтэл тэр профессор нь болбол Роберт Кохын зэгсэн дотно танил хүн байжээ. 

	За тэгээд Вальтер Рид гэгч Квемадост хүрч ирсэн байна. Түүнийг халдвартын эмнэлгийн газраар ороход гэдрэг харж хэвтээд хөлөөрөө урагш түрүүлэн дамнуулан явж эмнэлгийн газрыг үүрд орхин гарч яваа залуу америк цэрэг олонтоо дайралдаж билээ. 

	Шинжилгээний ажлын хэрэглэгдэхүүн хангалттайгаас хангалттай ажээ. Вальтер Ридийн хамт Жемс Керрол ажиллаж байлаа. Энэ хүнийг дэндүү зөөлөн даруу гэж хэрхэвч боломгүй болоод энэ хүн нянгийн хайгуулын хэр зэрэг цэрэг байсныг та бүхэн удалгүй товтой мэднэ биз ээ. Ридийн ирэхийг бас Жемс Лэзийр басхүү хүлээж чадсан байна. Лэзийр болбол европ бэлтгэлтэй, нянгийн ангуучин хүн ажээ. Гучин дөрвөн настай, эхнэр болон хоёр хүүхэдтэй хүн агаад нүдэнд нь гарцаагүй тавилангийн сүүдэр туссан хүн байлаа Адаг сүүлд нь тэнд Аристад Аграмонте гэдэг куба хун байжээ. Түүний үүрэг хүүр задлах явдал бөгөөд уул ажлаа сүрхий чадамгай гүйцэтгэж байсан боловч алдар нэр олж чадсангүй, учир юун гэвэл энэ хүнд шар чичрэг нэгэнт туссан тулд амь өрссөн юмгүй ажиллаж байжээ. Энэ дөрвөөр шар чичрэгтэй тэмцэх багийн бүрэлдэхүүн бүрджээ. 

	Багийн анхны гавьяа гэвэл шар чичрэг хүрсэн анхны арван найман хүнийг судлаад ямар нэг нян илрүүлж олохоор бүтэлгүй оролдсон явдал болно. Тэдний дунд хүнд өвчтөн олон байснаас гадна дөрөв нь үүрд нүд аньж төгссөн билээ. Энэ арван найман тохиол тус бүрийг улс амьтны хэлэлцдэгээр чинээнд нь тултал ашигласан, үүнд цус авч, тарилга хийж, хүүрийг нь задлан үзэж, нян үржүүлэх ажил хамгийн нягт нямбайгаар оролдох зэргээр ажилласан боловч хүний урамд ганцхан ч нян олсонгүй билээ. Энэ нь шар чичрэг дэлгэрэхэд хамгийн зохистой улирал - долоодугаар сард болсон хэрэг бөгөөд харин цэргүүд сувиллын газрын хаалгаар гарч Лас-Анимас хүртэл хөл талаараа түрүүлэн дамнуулж аялах аймшигт цуваагаа зогсоогоогүй л байсан цаг билээ... Ийнхүү өвчний шалтгааныг тодруулах гэсэн багийн анхны оролдлого бүтэлгүй болсон боловч энэ нь уул багийг зөв ул мөр дээр нь оруулсан байна. Чухамхан ийм янзаар л хүн нээлт хийдэг ажээ! Үүнд ч нянгийн ангуучны ажлын наргиантай тал оршдог ажээ. Теобальд Симт хөдөөх тариачны чалчаа үгэнд итгэж явсаар хачгийн хэргийг уудлан гаргасан байна. Рональд Росс бол Патрик Менсоны сануулан шивнэсний ачаар хүрэн бор шумуулыг илчилсэн юм. Грасси эх оронч үзлийнхээ ачаар хүний хумхааг дэлгэрүүлэгч занзаарооне шумуулыг нээв. Харин Вальтер Рид бол анхныхдаа, тэр дундаас хамгийн чухал гэмээр хэсэгт нь бүтэлгүй юм болгочихсон байна. Ингэхлээр яавал зохих вэ! Яалт ч үгүй байжээ! «Шар чичрэгийг шумуул тараадаг» гэж хашхичин бархирахаа болиогүй агсан, Аваанаа хотын доктор, «орон гаран ухаантай өвгөн онолч» өвгөн Карлос Фэнли гэгчийн үгийг сонсох цаг зав Рид олсон байна. 

	Өлзий бүрдсэн нэг өдөр өнөөх баг Фэнли докторынд айлчлан хэсвэл хэн бүхний эс тоосон, амьтны элэг доог болсон энэ эрхэм хөгшин багийн гишүүдэд учир начиргүй онол юугаа их л сонирхол тавин тайлбарлаж өгчээ. Баахан бүрхэг битүүлэг боловч хурц соргог бодол шар чичрэгийг шумуул тараадаг гэж үздэг байжээ. Хэнийг ч юунд ч, итгүүлж чадаагүй хэдэн аймшигт туршлагынхаа тогтоомжийг тэдэнд үзүүлж, бичил жижигхэн янжуур юм уу гэмээр хэдэн жижигхэн хар үр өндөг уг багт өгөв. 

	— Гэмт хэрэгтний чинь үр өндөг энэ дээ! гэж хэлэв. 

	Вальтер Рид энэ хэдэн үр өндгийг авч Лэзийрт шилжүүлэв. Лэзийр Италид байж шумуулын талаар бага сага юм мэдэх болсон учир тэдгээр үр өндгийг авгалдай гаргаж авахаар дулаан газар тавьжээ. Хожим тэр авгалдайнуудаас туухай хэлбэрт мөнгөлөг судлаар бүрхэгдсэн далавчтай, гайхалтай сайхан шумуул гарч иржээ. Вальтер Рид бүтэлгүй болсон нь үнэн. Гээ боловч шударга ёсыг баримталбал түүнийг тэргүүн зэргийн холч ухаантай хүн гэж хэлэх хэрэгтэй. Үүний хажуугаар түүний аз нь золиг шиг шовойсон хүн гэдгийг ч дурдууштай. Цус хурсан улаан нүдтэй, алт гууль мэт шар биетэй, шаналгаатайгаар зогьсон, ёрын муухай хүчлэн огиулж бүхий хамгийн хүнд тохиолын өвчтөнөөс ямар нэг савханцар олж чадаагүй Вальтер Рид өвчтөнийг арчлан сувилж, тэдэнтэй ойр шадар холилдон суудаг сувилагч, асрагч хүүхнүүд энэхүү шар чичрэгээр огт өвдөхгүй байхыг анзааран гайхсан байна. Тэднийг өвчин тусамхай биш хүмүүст тооцож боломгүй байтал, яагаад ч юм бэ, тэдэнд шар чичрэг хүрэхгүй л байв. 

	— Энэ өвчин тарваган тахал, балнадын адил савханцраас үүсдэг бол асрагч нарын заримд нь эрхбиш тусмаар л юм даа гэж Вальтер Рид багийнхаа гишүүдэд хэлдэг байжээ. 

	Түүний дараа уул өвчний бас нэг хачин тал Ридийн нүдэнд тусжээ. Энэ өвчин Квемадосын хүн амын дотор ямар хачин үсрэлт харайлтын маягаар халдаж дэлгэрч байгааг ажиглав. Жишээ нь Бодот гудамжны 102 дугаар байшинд нэг хүн өвдөв. Дараа нь уул өвчин булан алгасан харайж, Гол Нөмрийн гудамжны хорьдугаар байшинд очив. Тэндээс зам хэтэс харайж гудамжны нөгөө талд гараад явчхав. Тэгэхдээ тэр хоёр айлынхан ямар ч харилцаа холбоогүй, уулзаж учирдаг ч үгүй хүмүүс байжээ. 

	— Энэ өвчин айлаас айлд агаараар үсчин халдаад байх шиг байх юм гэж Рид өгүүлэв. 

	Энэхүү шар өвчний дэлгэрэх шинж байдалд өөр хэд хэдэн тун гайхалтай онцлог байсан юм. Энэ хэдэн онцлогийг Картер гэгч америк хүн нээжээ. Нэг хүнд шар чичрэг хүрэв. Хоёр буюу гурван долоо хоногт цөм гайгүй л байна. Тэр зуур өвчилсөн хүн үхэж ч болно, эдгэрч засраад энэ байшингаас яваад өгч ч болно. Гэтэл хоёр юм уу гурван долоо хоног өнгөрөөд өнөөх байшинд шар чичрэгээр нийтээр өвдөөд гардаг байна. 

	— Ингэхлээр ямар нэг шавжийн дотор халдвар үүсгэгч нь боловсрон даамжрахад хоёр долоо хоног шаардагдах юм шиг байх юм гэж Вальтер Рид багийнхаа гишүүдтэй санал солилцдог байжээ.

	— За ингэхлээр шумуулын тухай Финлийн онолыг шалгаад л үзье! гэж Вальтер Ридийн шийдсэн нь дээр өгүүлсэн бүх зүйлийг бодолцсоноос гадна хамгийн гол шалтгаан гэвэл уул багт өөр хийчихмээр юм байхгүй байсан явдал болно. 

	Үүнийг хэлэхэд хялбар боловч харин энэ ажилд яаж оролтой вэ? Энэ шар чичрэг ямар ч адгуусан амьтан, тэр байтугай сармагчинд хүртэл, тарьж халдааж болохгүй гэдэг нь тун илэрхий. Гэтэл чичрэг дэлгэрүүлэхэд шумуул оролцдог гэдгийг туршлагаар батлан үзүүлье гэвэл туршлага хийх амьтан эрхбиш хэрэгтэй. Одоо яая гэх вэ, хүнд л шар чичрэг халдаах хэрэгтэй байлаа!

	Энэ өвчний зарим тахлын үед (Энэ талаар нарийн тодорхой тоо баримт бий ажээ) өвчилсөн зуун хүн тутмаас наян тав нь үхдэг байлаа. Зарим тахлын үед бол зуугаас тавь нь үхдэг байжээ. Тэгэхдээ өвчин туссан зуун хүн тутмаас хориос доош хүн үхэж байсан удаагүй юм. Иймд аллага яргалалд л гарахаас өөр замгүй гэсэн үг болжээ! Үүнд Вальтер Рид өнөөх бат лут ёс суртахуун нь тус болжээ. Түүний бие хүн төрөлхтөнд тус болохын дон шүглэсэн хүн билээ. Шар чичрэг дан ганц шумуулаар л дамжиж халддаг гэдгийг баталбал уу!... 

	Ингээд Пинаар дэ Рио дээр үхэж байгаа хүмүүсийн дунд өдөржин хутгалдсаны хойно Рид нэгэн бүгчимхэн үдэш багийнхнаа цуглуулаад:

	— Хэрэв багийн маань нөхөд эхлээд амь өрсөөд үзвэл... шар чичрэг хүрсэн хүнийг хазсан шумуулд хэрэв тэд биеэ хазуулахыг зөвшөөрдөг сөн бол... энэ нь цэргүүдэд сайхан үлгэр дуурайл болох сон! Тэгвэл... гээд Рид эхлээд Лэзийрийг, дараа нь Жемс Кэрролыг тус тус харсанд гэргий болон хоёр бага хүүхэдтэй Лэзийр

	— Би бэлэн байна! гэв. 

	— Ноён та надад итгэж болно, гэж Жемс Керрол ч өгүүлэв. Энэ хүний бүх хөрөнгө зөөр гэвэл судлаач шинжээчийн толгой, цэргийн бага мэс засалчийн өчүүхэн цалин (үүгээр нь гэргий нь таван хүүхдийн хамтаар нь амь зууж байжээ) хоёр байсан ажээ. 

	 

	 

	III

	Испанийн фронт дахь ажлын явцын тухай илтгэх хэргээр Вашингтонд дуудагдсан Вальтер Рид явахын өмнө Керрол, Лэзийр, Аграмоонте гуравдаа маш нарийн заавар өгөв. Энэ бол туйлын нууц бөгөөд Вальтер Ридийн зөөлөн эевэргүү зан байдлыг бодолцож үзвэл зэгсэн хатуу харгис заавар байлаа. Энэ бол бас зан суртахуунгүй явдал, аягүй бол, сахилга зөрчсөн хэрэг мөн байжээ. Юу гэвэл Вальтер Рид энэ туршлагын ажилд орох тухай цэргийн дээд удирдлагаасаа зохих зөвшөөрөл аваагүй юм байжээ. Ингээд Рид Вашингтонд одож, нөгөө Лэзийр, Кэррол хоёр нь нянгийн хамгийн зүрхтэй хос ангуучны зориглон чадсан хамгийн шийдчихсэн аймшиггүй адал явдалдаа ороод өгчээ. Лэзийрийн нүдэнд урьдын нь өнөөх гарцаагүйдсэн гунилын аяс нь алга болсон байв. Түүний сүүдрийг эрэл хайгуулын өрнүүн санааны гэрэл үлдэн хөөсөн ажээ. Нөгөө Кэррол нь болбол цэргийн шүүх, амь хороох ял цаазын алинаас ч айж хулчийхгүй цэрэг эр байжээ. Кэррол үнэхээр их гарын нянгийн ангуучин ажээ. 

	Цус хурсан улаан нүдтэй, намрын навч мэт шав шар царай зүстэй хоногоо хүлээсэн хүмүүс дэмийрэн солиорч эргэн хөрвөн хэвтдэг эгнээ олон вандан орнуудын хоорондуур Лэзийр нааш цааш хөлхөн холхин явж байжээ. Энэ хүмүүсийн биенээ Лэзийр мөнгөлөг эрээн судалт эм шумуулуудаа тавьж явжээ. Хүний цусанд пэндийсэн энэ араатнуудаа дараагаар нь нямбайлан цуглуулж, хэдэн үйрдэс чихэр хийгээд устай маш бяцхан аяга бүхий шилэн сууцанд нь эргүүлж хийдэг байжээ. Энд тэдгээр шумуул шар чичрэгийн цусан үдийн гүнцгээ шингээн, туршлага эхлэхийг хүлээн аяархан шунгиналдаж байдаг асан билээ. 

	Лэзийр, Кэррол хоёрт Рид хэлэхдээ

	— Бид хумхааг бодъё л доо. Үүнийг тараадаг шумуул яадаг бил ээ? Хүнд өвчин халдаах аюултай болтлоо хоёр гурван долоо хоног болдог шүү дээ. Энэ өвчний шумуул бас тийм байдаг юм биш байгаа гэжээ. 

	Жемс Лэзийрийн аймшиггүй царайг харахын төдийгөөр түүнийг тэвчээргүй хүн байсан гэж хэлж болох байв. Түүний бие ямар нэг аргаар долоон сайн дурынхныг элсүүлэн авч ч чаджээ. Энэ туршлагыг маш нууцаар хийж байсан тул тэр долоон хүний нэр задарч мэдэгдээгүй ажээ. Тэр тухайд хэдийн талийсан өвчтөн хүмүүсийн цусыг хэдэн өдрийн өмнө соруулж хазуулсан өнөөх эм шумуулуудаа энэ долоонд хүнд Лэзийр тэднийг ямар нэг юмаар хуурч шүүрч дурыг татсан байж болох юм, бас юуны өмнө өөрийн биедээ тавьж үзсэн байна. 

	Аяа халаг! Тэд бултаарт гэм хор бололгүй өнгөрсөнд Лэзийр бүр сэтгэлээр унаж билээ. 

	Энэ үед тайзан дээр Жемс Кэррол давшин гарч ирэв ээ. Олон он жил дараалан түүний бие Вальтер Ридийн баруун гарын туслагч явсан билээ. Энэ хүн цэргийн албанд зугаатай хөгжөөнтэй сайн дурын хүн болж элсээд он удаж, капрал тушаал, түрүүч цол хүртэн, тушаалыг дагах гэдэг түүний яс маханд шингэж гүйцсэн ажээ. Гэтэл Рид:

	— Шумуулуудыг туршигтун! гэж түүнд тушаасан байна. 

	Ингээд санаа сэтгэлээр унасан Лэзийрт өөрийн «Бэлхэн» гэж амласнаа Жемс Кэррол сануулав. Тэгэхдээ цуглуулсан шумуулынхаа дотроос зөвхөн нэг хүн хазсан ямар нэг шал дэмий шумуул биш, харин олон хүн хазсан, тэр дундаа хамгийн хүнд хүнд өвчтөнийг хазсан аюултай осолтойхноос нь шилж сонгож өгөөч гэж Кэррол Лэзийрт санал тавьжээ. 

	Наймдугаар сарын 27-нд Жемс Лэзийр шумуулын цуглуулга дотроосоо хамгийн хүнд өвчтөн дөрвөн хүнийг хазсан шилдэг аваргыгаа сонгож аваад, энэ мангасаа Жемс Кэрролын гар дээр суулгажээ. Тэр шумуул соруул хошуугаа шургуулахын өмнө хөл доорх хөрсөө хэрхэн суйлж тэмтэрч байхыг цэрэг эр анхааралтай ажиглаж байв. 

	Гар дээр нь сууж байгаа шумуул цусыг нь сорж, алгуурхнаар гялалзсан бөмбөлөг болон хувирч байгааг харж суусан Жемс Кэррол юун тухай бодох ёстой байсан бил ээ? «Би дөчин зургаан настай. Шар чичрэг тусахад хүний нас хэчнээн ахиу болбол төчнөөн эдгэх найдлага муутай байдаг шүү дээ!» гэсэн бодол толгойд нь орж болох талтай байсныг хэн бүхэн ухаарнам зээ. Түүний бие дөчин зургаан настай. Гэргийтэй, таван хүүхэдтэй билээ. Гэвч тэр үдэш Жемс Кэррол Вальтер Ридэд бичсэн нь:

	«Хэрэв шумуулын онол ямар нэг ул үндэстэй л бол би шар чичрэг өвчний бузгай их тунг хүртсэн дээ» гэжээ. 

	Хоёр өдөр өнгөрөөд түүний бие аягүйцэж, өвчтөнөө эргэхээр саравч байшинд очиж чадсангүй. Дахиад хоёр өдөр өнгөрөхөд түүний бие ёсоороо өвчилж эхлэв. 

	— Энэ хумхааны хууч л хөдөлсөн байх учиртай! гэж дуу алдан хэлээд Кэррол цусаа бичил шинжүүрээр өөрөө харах гэж лабораторидоо биеэр хүрч очив. Гэтэл хумхаа биш байлаа. Тэр шөнө нүдэнд нь цус хураад хонов. Царай нь хүрэн улаан болов. Маргааш өглөө нь Лэзийр шар чичрэгтний саравч байшинд Кэрролыг хүргүүлэв. Тэнд Кэрролын бие үхэх сэхэхийн заагийн хутганы ирэн дээр олон хоног хэвтэж байжээ. Зүрх нь зогсчхож байх шиг санагдах үе түүнд тохиолдож байжээ. Энэ бол бага мэс засалчийн аж төрөлд тохиолдсон онц биш үе гэж хэлүүштэй. 

	Гэтэл Кэррол үүнийг миний аж төрлийн хамгийн алдар цуутай хэдэн өдөр байж билээ гэж хожим ямагт дурсан ярьдаг сан. 

	— Би туршлагын шумуулд хазуулаад шар чичрэг туссан анхны хүн шүү! гэж омог бардам хэлдэг байж. Америкийн цэргийн сайн дурын өөр нэг хүн байсныг эд XY (Ийкс-Ийгрэг) гэж нэрлэжээ. Хэдийгээр түүний жинхэнэ нэр Уильяам Дин, Мичигаан штатын Грэнд-Рэнидсийн хүн боловч энэхүү сэтгэлгүй цэвдэг шинжээчид түүнийг харин ХУ гэж нэрлэсэн байна. Жемс Кэрролын толгой өвдөж эхэлж байхад ХУ-т дөрвөн шумуул тавьсны нэг нь Кэрролыг золтой л цааш нь харуулчих дөхсөн өнөөх шумуул. Бусад нь зургаан хөнгөн өвчтөн, дөрвөн хүнд өвчтөн, хоёр нас барсан хүний цусаар тус тус тэжээгдсэн гурван мөнгөлөг сайхан эм шумуул байжээ. 

	Квемадос дахь туршлагын ажил ийнхүү нэр төртэй бүтэж эхэлжээ! Анхны хазуулсан найман хүнд гэм хор бололгүй цөм эрүүл энх үлдсэн тал бий боловч харин сүүлчийн Кэррол, ХУ хоёр сүрхий сайн усан гахайнууд мөн байсан агаад хоёулаа шар чичрэг тусаж, Кэрролын нь зүрх бараг зогсон зогсон алдсан боловч явж явж тэр хоёул эдгэрэн чадсан байжээ. Тэгээд Кэррол балчир хүүхэд шиг баярлан, Вальтер Ридэд зогсоо чөлөөгүй захидал бичин, эрхлэх дарга түүнийгээ хүрч ирэхэд туршлагын тогтоомжоо үзүүлэх гэж тэсгэлгүй омог бардам хүлээн суужээ. 

	Гагцхүү Жемс Лэзийр энэ хоёрын туршлагыг тайлбарлах явдалд баахан ичгүүр сонжуургүй байдал гаргаж билээ. Учир юу вэ гэвэл Лэзийр бол бүх нөхцөл нь яг таг таарсан байхыг шаарддаг, их зөрүүд болоод хатуу чанга, нарийн чанд туршигч мөн байжээ. Иймд Лэзийр тэр тухайд бодсон нь: «Кэррол, ХУ хоёрын эдгэрсэн нь баахан сэжигтэй. Яагаад гэвэл өвчлөхөөсөө өмнө энэ хоёр нэг хоёр удаа бас ч халдвартай газар орсон улс юм даг. Энэ маань ч цэвэр туршлага биш дээ. Чухамхан миний шумуул дэлэнч л тэдэнд шар чичрэг халдаачихлаа гэж би баттай итгэхгүй байна» гэжээ. Тэгэвч Лэзийрийн юмыг муугаар үзэх үзэл нэг хэрэг. Харин тушаал бол тушаал хэвээрээ тул Лас-Анимас дахь модон орнуудын дундуур нааш цааш хөлхөн гүйж, улайсан нүдтэй өнөөх багачуулынхаа гар дээр хуруу шилтэйгээ хөнтрөн, эм шумуул цусаар тэжээх ажлаа залгуулсаар байв. Есдүгээр сарын арван гуравны өдөр Лэзийрт ёрын муу гайтай өдөр боллоо. Тэр өдөр Жемс Лэзийр шумуул тэжээх хялбар ажлаа хийж явтал гаднын санамсаргүй нэг шумуул гарын ар талын булчингийн арьсан дээр нь суужээ. 

	«Энэ ч гайгүй хэрэг! Энэ ядахдаа өнөөх үүлдрийн шумуул ч биш» гэж Лэзийр бодоод хэдийгээр энэ шумуул үхэж байгаа хүмүүс пиг дүүрэн байгаа саравчин байшинд төрж, тэнэж явсан араатан мөн боловч тэр шумуулыг цадтал нь хазуулав. Энэ бол есдүгээр сарын 13-ны өдөр байлаа. 

	«Есдүгээр сарын 13-ны үдэш доктор Лэзийр тэнхэл тасраад бие муу гэж байлаа. Оройн зургаан цагт түүний бие дагжин чичирч эхлэв» гэж Лас-Аниамс дахь сувиллын газрын өвчний түүхэнд өгүүлжээ. 

	«Есдүгээр сарын 19. Үдийн 12 цагт халуун 38,9. Судасны цохилт 112. Нүд нь улайж, нүүр нь үрэвсэлтэй (энэ нь нүдэнд нь цус хурж, нүүр царай нь минчийж улайсан гэсэн үг ажээ. Үдээс хойш 6 цагт халуун нь 39,5. Судасны нь цохилт нэг агшинд 106. Гурав дахь өдөртөө бие нь шарлав. Үүнээс хойших өвчний явцыг шар чичрэгийн эмчилгээ авдаггүй улам хүндрэн муудах тохиол гэж тодорхойлж болно. 1900 оны есдүгээр сарын 25-ны үдэш манай зол муут ажил мэргэжил нэгтийн маань насан эцэс болов» гэжээ. 

	 

	 

	IV

	Вальтер Рид Кубад эргэж ирвэл Кэррол баяр хөөр болон угтлаа. Харин Рид нь Лэзийрийн нас барсанд ихэд харамсан гашуудсан боловч Кэррол, ХУ хоёрын өвчин зол завшаантай төгссөнд их л аз жаргалыг эдлэн байв. Дараа нь... Дараа нь болбол (Лэзийрийг хэчнээн өр өвдөн гуниглавч) эл тохиол шинжлэх ухаанд ч юухан хээхэн өгсөн билээ. 

	«Доктор Лэзийр халдвартны байранд байхдаа шумуулд хазуулан бие барсан тул урьд нь, шар чичрэг хүрсэн өвчтөнийг хазсан шавжаар дамжин энэ өвчин халдаж болох тал байна гэж наад зах нь бодох хэрэгтэй. Иймд энэ өвчин санамсаргүй халдсан баримт бидэнд туйлын сонирхолтой» гэж Вальтер Рид бичсэн байна. 

	— За даа, одоо ч миний хазуулах ээлж шүү дээ! гэж Вальтер Рид хэлсэн боловч наадуул нь түүнийг үгсэн ятгаж болиулсан байж. 

	— Бид энэ асуудлыг шийдэх ёстой гэж Рид зүтгэсэн боловч түүний зөөлөн уянгалаг дууг сонсоод, бас эр зоригтойн шинж тэгтлээ бага харагддаг эрүүг нь үзвэл эргэлзэн бөөрөнхийлж байна даа гэж бодмоор их л зөөлхөн зүтгэжээ (Юу ч гэж ярилаа ч гэсэн гурваас нэг нь хэдийн талийж байгаа биш үү!) Гэхдээ бид энэ асуудлыг шийдэх ёстой доо гэж хэлээд энэхүү сэтгэл догдлуулсан бүх хэргийн тухай ярьж илтгэхээр Рид, Леонардо Вуд генералыг зорин морджээ. Хэрэв хэн нэг хүнийг зөөлөн нялзрай зантай гэж зэмлэж болох бол харин генерал Вудийг хэрхэвч тэгж болшгүй биз ээ. Түүний бие Ридэд энэ ажлаа цаашид өөрийн үзэмжээр явуулаад байхыг зөвшөөрчээ. 

	Тэр генерал Ридэд найман майхан, хоёр бяцхан байшин, мэдээж хэрэг, далбааны шон бүхий лагерь байгуулах мөнгө хөрөнгө олгожээ. Гэвч сэтгэлд хамгийн таатай нь гэвэл боломжийн ацаг хөлсний төлөө энэ мөнгөө ашиглан хэрэглэх боломжоо таван хүнээс нэг нь лавтайяа алдахыг зөвшөөрөх хүмүүсийг элсүүлэн авах мөнгө өгсөн явдал болно. 

	«Генерал танд талархъя!» гэж Лэзийр хэлээд гарчээ. Ингээд Квемадосоос нэгэн мод газар долоон майхан шааж, америкийн далбаа намируулсан шон босгож, энэ газраа Лэзийрийн лагерь (Лэзийр мандтугай урай!) гэж нэрлэсэн бөгөөд энэхүү лагерьд ямар алдарт үйлс өрнөхийг та бүхэн удахгүй толилох буй зээ... 

	Хүлээвэл зохин гарцаагүй үнэн нэг зүйл гэвэл: Нянгийн ангуучдын их хүмүүсийн хүрээнд орох хүн нэг бүр нь нөгөө эрэлчинтэйгээ огт төсөөгүй хэдий боловч тэд цөм их л биеэ даасан улс байсан гэдэг нэг ерөнхий шинж төлөв бултад нь байжээ. Тэд цөм биеэ даасан өвөрмөц гойд улс. Харин Вальтер Рид л тийм биш байсан юм. Түүний бие XIX зууны сүүлчийн арван жилд агаар тэнгэрт өвчин тараагч хачиг, шумуул, бясаа тэргүүтэн элдэв шавж хорхой дэндүү олноор хуралдан бөөгнөрснийг ажиглаад ямар ч биеэ даасан гойд шинж илрүүлээгүй билээ. Хүн үүнийг анхаарсан нь тун зүй ёсны хэрэг. Тэгэвч Вальтер Рид нянгийн ангуучдын агуу их одон мичдийн дотроос туйлын нарийн чанд, билиг төгөлдөр туршин шинжигч хэвээр хоцрохын зэрэгцээгээр хамгийн эрхэм сайн зан суртахуунтай нь аргагүй мөн байсан. Тэгээд түүний сэтгэлийн шүншиг нь «Чи хүн төрөлхтнийг аврахын тулд хүн яргалах ёстой» гэж өгүүлсэнд түүний бие хаалттай нууц олон цуврал туршлагын төлөвлөгөө боловсруулах ажилд орсон бөгөөд сайн сэтгэлт хүний толгойд тийм аймаар, бөөлжис хутгам туршлага орсон удаа энэ ертөнцөд урьд хэзээ ч гараагүй аж. 

	Үүнээс гадна Ридийн чөтгөр шулам шиг нямбайг яана! Шумуул хазуулахаар төлөвлөгдсөн хүн бүр шар чичрэг санамсаргүй тусах аюулаас гэтлэхийн тулд Лэзийрийн улайдмал лагерьд олон өдөр долоо хоногоор хоригдон байх учиртай байлаа. Энэ туршлагад өчүүхэн ч ан цав байх ёсгүй! Вальтер Рид өөр дайн, хүн төрөлхтнийг аврахын төлөө дайн хийж байна. Энэ дайнд сайн дураараа хэн мордох вэ? гэж Кубад байгаа Америкийн цэргийн дунд өргөнөөр сурталчлан зарлажээ. Зарлалын бэх хатаж гүйцээгүй байтал Ридийн хүлээн авах өрөөнд Огайогоос ирсэн жагсаалын цэрэг Киссенжер орж ирэв. Түүний хамтаар бас Жон Моран гэгч орж ирсэн нь ядахдаа цэрэг эр ч биш, харин Ли генералын бичгийн албанд энгийн түшмэлийн ажилтай хүн байжээ. 

	— Ноён минь бид таны мэдэлд ирлээ! гэж тэд хэлэв. Вальтер туйлын үнэнч зүтгэлтэй хүн ажээ. 

	— Та нарт учрах аюул заналыг сайн бодож тунгаасан биз? гэж асуугаад: толгой хагартал өвдөнө, зогсолтгүй зогьсож шаналгана. Хар нөжөөр бөөлжинө. Амсаж үзсэн энэ мэт энэлэл тарчлангаа хүнд хожим ярьж хэлж өгөх нэг ч хүн үлддэггүй ийм аймшигт тахал юм шүү гэдгийг ярьж өгчээ. 

	Энэ бүхнийг бид мэдэж байна. Бид дан ганц шинжлэх ухааны ашиг сонирхол, хүн төрөлхтний өмнөөс л гэж энэ хэрэгт явж байна! гэж Огайо штатын жагсаалын цэрэг Киссенжер, Жон Моран хоёр хэлжээ. 

	Тэгэхэд нь Вальтер Рид генерал Вудийн өгөөмөр өглөгчийн тухай тэдэнд дуулгажээ. Хэрэв мөнгөлөг эрээн өнгийн эм дэлэнч тэдэнд эл мөнгийг хэзээ ч эс ашиглах боломжийг таван хүнээс нэгд нь лавтайяа олгох юм бол та нар хоёр буюу магадгүй гурван зуун долларын бузгай их шагнал хүртэнэ гэж мэдэгджээ. 

	Үүнд энгийн цэрэг Киссенжер, Огайогийн түшмэл Жон Моран хоёр хариу хэлэхдээ

	— Шагналын тухай хэзээ ч дурсахгүй байх ганцхан л болзол бид танд тавья! гэжээ. Тэгэхэд Вальтер Рид хошууч гараа өргөж, босоо саравчит малгайнхаа тус газар аваачин ёслоод

	— Эрхмүүд ээ, миний баяр талархлыг тогтооно уу! гэж билээ. 

	Тэр өдөртөө Киссенжер, Моран хоёр урьдчилан хөл хорих газар хүргэгджээ. Тэр хоёрыг энд айх эмээх, зэмлэх хачлах явдалгүй, тэргүүн зэргийн усан гахай болгох ёстой байжээ. Арван хоёрдугаар сарын 5-нд Киссенжер маш элбэг дэлбэг үдийн гүнцгээр таван эм шумуулыг дайлсан бөгөөд тэдгээрийн дотроос хоёр нь үхлүүт өвчтөний биеийг арван тав, арван хоёр хоногийн өмнө хазсан шумуул байжээ. Хамаг хэрэг галд шар тос нэмсэн мэт бадарчээ. Таван өдөр өнгөрөөд түүний толгой ихэд ангалзан тамлан өвдөв. Энэ бол сонгодог өвдөлтийн хэлбэр мөн. Ингээд Киссенжерийн өвчин илаарьшиж эхлэхэд Вальтер Рид штабтаа баяр талархлын уншлага үглэж суусан билээ. 

	Рид, Кэррол, Аграмонте гуравт амьсгаа авах завгүй цаг эхэлжээ. Юу гэвэл шинжлэх ухааныг алдаршуулан хүн төрөлхтний төлөө хэрэгт амиа өгөхөөр ирсэн залуу америкчуудаас гадна саяхан Испаниас Кубад ирсэн бөгөөд арван доллар тун их хэрэг болно гэж бодсон зэгсэн харанхуй бүдүүлэг дүрвэгсэд тэдний мэдэлд бас байжээ. Энэ ацаг хөлсний багачуул тэдэнд тавын зэрэг байлаа. (Нянгийн ангуучид энэ туршлагын амьтдаа «1, 2, 3, 4, 5 дугаар молтогчин» гэхчлэн нэрлэдгийн адил эднийг «1, 2, 3, 4, 5 дугаар хүн» гэж нэрлэж болох байсан боловч би энд зүгээр л «Испанийн дүрвэгсэд» гэж нэрлэе) Юутай ч болсон тэд бултаар дунджаар бодоход автомат бууны сумнаас хол илүү аюултай сонгомол шилмэл шумуулд хазуулцгаасан юм. Тэд үнэнч шударгаар хоёр зуун доллароо олсон улс юм. Юу гэвэл энэ таваас дөрөв нь (эрдэмтэн докторууд бол гайхалтай сайхан гэж хэлж болмоор) хэв шинжит шар чичрэгийн зураг төлөвийг үзүүлсэн байна. Энэ нь бол том ялалт аа! Бүх юм нь ямар ч гарцаагүй яг таг! Энэ хүмүүсээс нэг нь ч шар чичрэгийн салхин доогуур ч гараагүйн дээр тэднийг Квемадосын хөл хориулийн майханд цаг ямагт хорьж байсан ажээ. 

	«Хайрт минь надтай хамт баярлагтун! Учир юу вэ гэвэл сахууны хорын ерөндгийн нээлт, сүрьеэгийн савханцрыг нээсэн Кохын нээлт хоёрыг эс тооцвол миний энэ бол XIX зууны чухлаас чухал эрдэм шинжилгээний ажлын нэг даруй мөн!» гэж Вальтер Рид гэргийдээ захидал бичжээ. 

	«Гэвч шар чичрэг өөр ямар нэг аргаар халдах уу?» гэж Рид өөрөөсөө асуужээ. Даяар олны үзэл бодол гэвэл шар чичрэг туссан хүмүүсийн дотуур хувцас, ор дэвсгэр үхлийн аюултай гэдэг тулд сая сая долларын хувцас, ор дэвсгэрийн хэрэглэлийг устгасан байв. Цэргийн эмнэлгийн төв удирдах газар энэ үзлийг хуваалцан байдаг. Умард Төв хийгээд Өмнөд Америкийн бүх шилдэг эмч нар (Фэнли гэдэг зөнөг өвгөнөөс бусад нь) цөм үүнд бат итгэсэн байжээ. Энэ «тийм гэж үү?» гэж Рид асуугаад, Киссенжер 1, 2, 3, 4 дүгээр испаничуудтай явуулсан туршлагынхаа үр дүнг гаргаж суух зуур барилгын мужаан нар ирж Лэзийрийн лагерьд ой гутам хоёр бяцхан байшин босгов. Нэгдүгээр байшинцар нь бүр ч гойд ой гутам байлаа. Уртаашаа хорь, өргөөш арван дөрвөн тохой хэмжээтэйн дээр нэг ч шумуул шургах аргагүй ягштал чигж тааруулсан давхар хаалгатай. Бас энэ байшинд огт салхи савир оруулахгүйн тулд мөнөөхөн хаалганы байгаа хананд өмнө зүг харуулан гаргасан хоёр цонх бий ажээ. 90°-аас1 доошгүй тогтмол халуунтай байлгахын эрхээр тэр бяцхан байшинд сайн зуух пийшин барьжээ. Халуун орны хөлөг онгоцны гяндангийн маягийн эхүүн бүгчим агаар амьсгал бий болгохын тулд хоёр том агаруу ус тавиулсан аж. Үүгээр үзвэл энэ бөөлжис цутгам бяцхан байшинцар, та бүхний үзтэл, хүн суухад юу юунаас бага зохилдсон нь ил. Гэтэл 1900 оны арван нэгдүгээр сарын 13-ны өдөр хөлс алдсан цэргүүд энэхүү бяцхан байшинг төгс төгөлдөр муу ёрын болгохын тулд сүрхий бөх хадаж бэхэлсэн сэжиг хүрэм хэлбэрийн хэдэн хайрцаг Лас-Анимасын халдвартны байшингаас чирч авчран энд оруулжээ. 

	Мөн тэр шөнө арван нэгдүгээр сарын 13-нд Вальтер Рид, Жемс Кэррол нар агуу их эр зоригийн явдлыг НҮдээр үзэн гэрч болсон ажээ. Үүнд мөнөөхөн нэгдүгээр байшинцарт Америкийн залуу эмч Кук, бас Фок, Жернеган (тэдний хөшөө дурсгал хаана бий бол?) гэмээх хоёр америк цэрэг гурвуул оров. 

	Энэ гурав өнөөх сэжиг хүрэм дүр хэлбэрийн бөх бат хадсан хайрцгуудыг нээжээ. Тэгэхдээ тэд тэр хайрцгийг тэртэй тэргүй амьсгал авахын аргагүй бүгчим муухай агаар амьсгалтай өнөөх байшинцар дотор задлан үзсэн байна. 

	Пөөх! Өнөөх гурав өөрийн эрхгүй хамар амаа битүүлэн дарж, тэсэлгүй хараал зүхэл тавьж билээ. 

	Тэгэвч тэр гурав тэр хайрцгуудыг онгичиж, шар чичрэг өвчнөөр нөгчсөн өвчтөний хад элгэн бөөлжис нэвт шингэсэн хэдэн дэр гаргаж, бас бие захаар өндийж чадалгүй хэвтсээр үхсэн өвчтөний баас шээс болсон цагаан даавуу, хөнжил гаргаж иржээ. Тэд тэр дэрийг гүвдэн бэмбийлгэж, даавуу хөнжлийг нь сэгсрэв. «Шар чичрэгийн хорыг өрөөн дотуураа аль болохоор сайтар тараахыг та нар хичээх ёстой шүү» гэж Вальтер Рид тэдэнд захисан аж. Дараа нь Кук, Фок, Жернеган гурав өнөөх даавуу хөнжил, дэрээр аян дайны нарийхан модон орнуудаа бүтээн засав. Тэгээд хувцсаа тайчиж, өнөөх бөөлжис хүрэм ор дэвсгэртээ орж хэвтэв. Тэд дундад эртний газар доорх гяндангаас ч дор баргар муухай, өмхий самхай өнөөх нүх хонгил дотроо зүүрмэглэхийг оролджээ. 

	Вальтер Рид, Жем Кэррол хоёр энэ байшинд нэг ч шумуул оруулахгүйн тулд түүнд их л нандин анхаарал тавьж, манан байж. Харин Кук, Фок, Жернегаан гурав жигтэйхэн сайхан хоол гүнцэг зооглож байсан гэдэгт эргэлзэх газаргүй. 

	Энэ гурав, уул цагаан даавуу, хөнжлийн эзэн болж байгсдын зүг сүнсний хувь тавилангийн тухай шүүмжлэн бодсоор энэхүү нэгдүгээр байшин гэгчид хоног төөрүүлж байлаа. Тэд энэ шар чичрэг (хэдийгээр шумуулын онолыг хараахан нарийн тогтоогоогүй байсан боловч) шумуулаас гадна өөр юмаар дамжиж халддаг золиг биш байгаа даа гэж бодол болон чимээгүй хэвтэцгээж байжээ. 

	Түүнээс хойно өндөр ёс суртахуун, эрдэм шинжилгээний нарийн дүрэм журмын хүн болох Вальтер Рид, хатуу чанга сахилга баттай хүн болох Жемс Кэррол хоёр туршлагын нөхцөл байдлыг баахан нарийн төвөгтэй болгохоор шийджээ. Лас-Анимасаас бас хэдэн хайрцаг юм авчруулав. Кук, Фок, Жернеган гурав, тэдгээр хайрцгийг задлан нээвээс туйлын аймшигтай юм гарсан тулд өнөөх гурав маань уул бяцхан байшингаасаа золтой л зугтааж гараагүй байв. Тэгэвч тэд арга буюу тэндээ унтахаар хэвтэцгээжээ. 

	Энэ гурав тэнд хорин өдөр, хорин шөнийг өнгөрөөсөн бөгөөд гэтэл тэдний хөшөө дурсгал нь хаа байна гэж би давтан асууж байна. Түүний хойно тэдэнд шар чичрэгийн шинж тэмдэг илэрч байна уу, үгүй юу гэдгийг тодруулахын тулд уужим саруул сайхан танхимд аваачиж хөл хорин суулгажээ. Харин тэгтэл тэд нар нь түргэнээ жин нэмж таргалан, бие нь гойдын сайн байлаа. Үхлийн гай шингэсэн хөнжил дэвсгэр бүхий бузар муухай байшингийн тухай их л хөгжөөнтэй шогтойгоор дурсан ярьж суусан аж. Киссенжер болон 1, 2, 3, 4 дүгээр испани хүмүүс шумуулд хазуулсны хойно үнэхээр шар чичрэг хүрсэн тухай дуулаад тэр гурав нялх хүүхэд мэт баярлан байсан ажээ. Тэд тус бүрдээ «Энэ юутай гялалзсан нотолгоо, юутай жигшүүртэй туршлага болов!» гэж өгүүлж болох байсан авч ухаан жолоогүй эрдэмтэн эр Вальтер Ридэд бол энэхүү жигшүүрт туршлага төдий л хангалттай гялалзсан туршлага болсонгүй байнам. Дахиад гурван америк залуу өнөөх байшинд хүргэгдэж бузар бохир цагаан даавуу хөнжил дэвсгэр дотор хорин хоног өнгөрөөхийн дээр бас жаахан нэмэлт оруулсан нь юу вэ гэвэл нас нөгчсөн өвчтөний өмсөж байсан пижам (унтлагын цамц) өмсөж унтах учиртай байсан нь болно. Үүний дараагаар бас гурван америк цэрэг өнөөх л нөхцөл байдлын дунд гуч хонохдоо бас шар яргачны гарт амиа алдсан өвчтөний цус нэвчсэн арчуураар дэрээ бүтээн унтах нэгэн чухал нэмэлттэй туршлагыг давж гарсан ажээ. 

	Тэгээд тэд бүгдээр эв эрүүл өнгөрдөг байна гээч! Энэ есөн хүний нэгээхэнд нь ч шар чичрэгийн сэжгийн төдий ч шинж мэдэгдсэнгүй ажаам! Үүнд Вальтер Рид дотроо: «Шинжлэх ухаан агуу юм даа» гэж боджээ.

	«Ийнхүү шар чичрэг хувцсаар дамжин халддаг гэсэн онол жинхэнэ туршлагын сэжүүр шүргэмэгц савангийн хөөс шиг хагаран нурахыг бид нүдээр үзэв» гэж Вальтер Рид бичсэн билээ. 

	Ридийн зөв байжээ. Шинжлэх ухаан үнэхээр ч агУУ юм. Түүний хажуугаар шинжлэх ухаан бас хатуу харгис эд ажээ. Нянгийн ан ав гэгч сэтгэлгүйн туйл байж болно. Вальтер Рид гэгч туршин шинжээчийн зүрхнээ оршсон тавьж тонилдоггүй чөтгөр шулам Уг шинжлэгчид зогсолтгүй эргэлзээ төрүүлж шивнэн агсан. Үүнд «Чиний туршлага үнэхээр яг таг, нарийн чанд болсон гэж үү? Нэгдүгээр байшинд сууж байсан нэг ч хүнд шар чичрэг хүрсэнгүй. Энэ үнэн! Харин тэднийг чи угтаа шар чичрэг тусамхай улс гэж хаанаас мэднэм бил ээ? Тэд төрөлхийн энэ өвчинд ажиггүй хатуужилтай улс байж болох биш үү?» гэх ажээ. Тэгэхэд ахмад дарга нь цэргээ хэрхэн залхаан шийтгэж болох бүхний ял шийтгэлийг нэгэнт гүйцээсэн Рид, Кэррол хоёр Жернеганы арьсан доогуур шар чичрэг туссан хүний цус тарьж, нөгөө Фокийг нь шар чичрэг тусаж үхэхэд хүрсэн хүний цусаар тэжээсэн шумуулаар хазуулсан байна. Цаад хоёр нь тэсэшгүй өвдөж, нүүр царай нь хүрлийн чинэрээд, нүд нь махчин мэт улайгаад ойчоод өгсөн ажээ. Харин зол болоход тэр хоёул зуурдын орноор эмчгүй хөндийгөөр эсэн мэнд туулаад гарчээ. Тэгэхэд

	— Аяа богдос тэнгэрийн минь өршөөл! гэж Рид амандаа бөвтнөж билээ. Энэ хоёр залуу нэгдүгээр байшинд өмхий самхай, бүгчим халуунд хорин хоногийг өнгөрөөхдөө энэ өвчинд алзахгүй эсэргүүцэл олоогүйг батлан үзүүлсний нь төлөө Рид тэнгэртээ сүжиглэн залбирсан билээ. 

	Жернеган, Фок хоёр эл гавьяаг байгуулсны төлөөнөө гурав гурван зуун доллартой мөнгөн хавтагаар шагнал хүртсэн нь тэр цагтаа зэгсэн их мөнгө байсан билээ. 

	 

	 

	V

	Энэ бүх туршлагыг хийж байхын зуур мөнөөхөн Ридийн баяр талархлаар хүлээн авсан Огайо штатын энгийн түшмэл Жон Моран гэгч өөрийгөө мэхлэгдэн хууртсан хүнд сэтгэж, урам хугаран байжээ. Түүний бие шагнал авахаас эрс татгалзав. Энэ хүн «шинжлэх ухаан, хүн төрөлхтөн» хоёрын төлөөнөө биеэрээ тавиг өргөхийг байдаг сэтгэлээрээ эрмэлзэж байсан ажээ. Энэ хүн Stegomуia (Энэ шумуулд тэр цагийн амьтан судлалтан ийм нэр хайрласан байж билээ) омгийн мөнгөлөг сайхан шумуулд олонтоо хазуулж байлаа. Тэдний дундаас хамгийн гайтай түйтэй гэсэн нь Жон Мораны биеийг хэд хэдэн удаа хайр найргүй хазсан юм. Гэтэл аяа халаг хуухай! Түүний биед шар чичрэг тусаж өгсөнгүй! Тэр хүн бух шиг эрүүл чийрэг хэвээр үлдэв. Жон Мораныг одоо яавал тааралтай вэ?

	— За нэг юм бодож оллоо! Үүнийг ингэвэл таарах юм байна гэж адаг сүүлд нь Вальтер Рид хэлжээ. 

	Огиудас хүрэм нэгдүгээр байшингийн хажууд хоёрдугаар байшинцар гэгдсэн нэг жижигхэн байшин байгуулсан байж билээ. Энэ их л аятай тавтай барьсан бяцхан байшин. Түүний цонхнуудыг хаалганы нь эсрэг талын хананд гаргасан учир цэвэр агаар цаг ямагт нэвт үлээх ажээ. Түүний дотор сэрүүхэн ажээ. Ханын дэргэд ариутгал хийсэн цагаан даавуугаар бүтээсэн цэвэрхэн модон ор тавиастай байжээ. Энэ бол цэвэр ариун, эрүүл энхийн байшинцар тулд уушгины хатангир өвчтөн боловч эдгэрэн тэнхэрмээр орон асан ажээ. Энэхүү байшинцрын доод өрөө нь шалнаасаа аваад адарт тултал төмөр утсан нарийн шаа тороор хуваагдан тусгаарлагдсаны тулд хамгийн бяцхан дэлэнч боловч тийш нэвтрэн чадахгүй. 

	1900 оны арван хоёрдугаар сарын 21-нд яг үдийн арван хоёр цагт Жон Моран (Энэ хүнд уул туршлагын усан гахайн үүрэг тохоогдоод байжээ) өнөөх цэвэрхэн байшинцарт «тун сая халуун уснаас гараад унтлагын дан цамцтай» оржээ. Үүнээс таван минутын өмнө Рид, Кэррол хоёр энэхүү өрөөнд шилэн савны бөглөө авсанд түүний дотроос хүний цус сорохын хүслэн болсон арван таван өлөн ховдог эм шумуул нисэн гарсан ажээ. Энэ арван таван эм шумуул бүр тухайн цагтаа Лас-Анинмасын саравч байшинд хэвтэж агсан хушин шар царайтай өвчтөний цусыг амсаж үзсэн амьтад байв. 

	Моран халуун уснаас дөнгөж гараад унтлагын дан цамцтай энэ тавлаг бяцхан тасалгаанд орж орон дээр нь хэвтжээ. Нэгэн минут өнгөрөхөд түүний толгой дээгүүр шумуулын залхаатай жүнгэнээн сонстож, хоёр минут өнгөрөхөд анхны шумуул түүнийг хазав. Гучин минут өнгөрөхөд энэ золигийн муухай шумуулуудыг гараар дарж авахын аятайхан цэнгэлээ хүртэл алдаад Моран тэдэнд хэдийн долоон удаа шивүүлсэн байлаа. Грассийн тэгтэл их тарчилгасан өнөөх Золя ноёныг санагтун! Түүнд ч бас эвгүй хором тохиолдож байсан нь мэдээж боловч тэрхүү Золягийн өргөж агсан тавиг хохирол бүхэн нь ердөө л хумхаа өвчний бага шиг довтолгоо түүнийг няцаахын тулд өгөх хининий зэгсэн их тунгийн төдий байсан юм. Харин Жон Моран бол!.. Энэ хүн ёстой усан гахайнаас юугаараа ялгаатай вэ? Түүний бие өдрийн дөрвөн цаг гучин минутад шумуулд хазуулах гэж энд ирсэн. Маргааш нь мөн урьд өдөр түүнийг хазаж амжаагүй эм шумуулыг хооллох гээд дахиад л хүрч иржээ. 

	Моран болон түүний шумуулаас нарийн шаа ханан халхаар тусгаарлагдсан энэхүү байшингийн нөгөө хэсэгт арван долоо хоногийг санаа амар унтаж өнгөрүүлэх өөр хоёр залуу эр хэвтэж байжээ. 

	Моран тэгээд юу болов?

	1900 оны зулын хорин тавны өглөө түүний бие ашгүй удтал хүлээсэн бэлэг сэлтээ хүлээн авсан нь юу вэ гэвэл толгой нь алхаар дэлдэх мэт ангалзан өвдөж, нүд нь улайгаад гэрэл харж чадахгүйн дээр яс нь шархиран байлаа. Хоёрдугаар байшингийн шумуул түүнтэй хатуу тоглоомоор наадсан ажаам. Түүний толгой дээгүүр үхлийн элээ хэдэн өдрийн туршид эргэлдсэн боловч Жон Моран үлдсэн жаахан насаа, яасныг бүү мэд, өнгөрөөх гэж амь мэнд гарч чадсан билээ. 

	Моран «хүн төрөлхтний төлөө, шинжлэх ухааны ашиг сонирхлын төлөө» гэсэн хүсэл зоригоо ийнхүү гүйцэлдүүлсэн!

	Ингэж Моран, Фок, Жернеган, Кук бусдын хамтаар тахал шингэсэн бохир байшин (шумуулгүй бол) ямар ч аюулгүй, харин цэвэрхэн байшин (шумуултай бол) аюултай, тэгэхдээ юутай их аюултай вэ гэдгийг нотлон үзүүлж чаджээ. Адаг сүүлд нь Вальтер Рид ад чөтгөрийн бүх асуултдаа ийнхүү хариу авч, хуучин маягийн үргэлжилсэн үгийн найруулгаар

	«Шар чичрэгээр өвчилсөн хүнийг урьд нь хазсан шумуул байх явдал орон сууцанд шар чичрэг халдаан тархаах үндсэн хүчин зүйл мөн болов» гэж бичиж чадах болжээ. 

	Энэ нь их л амархан байжээ. Энэ бол үнэн байлаа. Үүнд ч хамаг учир нь байлаа! Тэгээд Вальтер Рид гэргийдээ бичсэн нь:

	«Хүн төрөлхтний зовлон гасланг хөнгөвчлөх ямар нэг юм хэзээ нэг цагт хийх сэн гэж би хорин жилийн туршид мөрөөдөж байлаа. Тэгтэл тэр мөрөөдөл минь биелжээ! Шинэ онд түмэн хүсэл бүрдтүгэй! Улиран шилжиж байгаа хуучин оныг ёслолын маршаар үдэж хорин дөрвөн бүрээч хэрхэн ирж явааг би сонсож байнам!» гэжээ. 

	Энэ алдарт бүрээч нар, энэ маршийн хангинасан авиа нь үнэнч шударга Лэзийр болон одоо болоход ертөнцийн хөрснөөс шүүрдэн тонилгож болохтой болсон шар чичрэгийн аймшигт арангыг үдэж байлаа. Энэхүү алдар цуут хөгжимчид ялгуусан ялалтын охор богинохон хугацаа өнгөрсний хойно эл бяцхан багийг хүлээж агсан гунигт хувь заяаг алдаршуулан магтах гэж бүрээ юугаа үлээж байв. 

	 

	 

	VI

	За ингээд Вальтер Ридийн нэр дээр түрхрэн түрэн баяр хүргэсээр өргөн дэлхийн өнцөг булан бүрээс хүмүүс Аваанаа хотыг зорин хөдлөв. Ингээд морилон ирсэн эрдэмтдийн эцэс төгсгөлгүй хуралдаан, өргөн шүүмжлэл, маргаан ч даруй эхэлж билээ. (Басхүү огт, өөгүй сайн хүн) Уильяам Крофорд Горгас гэгч Аваанаа хотын усан татаал, суваг, ус түгээгүүрээр хурдалж Stegomyia шумуулд хайр найргүй дайн зарлав. Тэгээд ерэн хоног өнгөрөхөд Аваанаа хотноо шар чичрэг хүрсэн нэг ч тохиол алга байлаа. Сүүлчийн хоёр зуун жилийн дотор анх удаа Аваанаа хот энэ өвчнөөс бүрмөсөн салж цэвэршиж билээ! Аяа энэ бараг л гайхамшиг биш үү! Төдий атал Европ Америкаас цугларан ирж, юм болгонд хошуу дүрж, асууж шалгааж, шүүмжилж эхэлсэн нэгэн бүлэг сахалтан, ихэмсэг эмч нар эрдэмтэн профессор гараад иржээ. Тэгээд нэг өлзийтэй сайхан өглөө эл арван таван үл итгэх үзэлтэн Ридийн шумуулын лабораторид цуглараад иржээ. 

	Энэ үед эм шумуул бүхий шилэн савын таглаа санамсаргүй уначихсан билээ. (Энэ явдал огтхон ч санамсаргүй болсон нь мэдээж хэрэг.) Тэгээд аймшигт Stegomyia шумуул тасалгааг дүүргээд, цусанд шуналтай харцаа гэгээн мэргэн эрдэмтдэд хандуулан, эргэн тойронд жүнгэнэлдэн нисэлджээ. Тэгтэл үл итгэх үзэл хором гажгийн дотор ууршин замхарчээ! Эргэлзээ бүхэн нь чөтгөр шулам руугаа тонилжээ! Шинжлэх ухааны эрхэм өндөр тушаалтнууд өрөөнөөс санд мэнд гарч зугтаасанд хаалганы өмнө өлгөөстэй агсан халх орхиул тар няр унаж билээ. Вальтер Ридийн үнэ зөв гэдэгт итгэсэн тэдний дотоод сэтгэлийн итгэх хүч тийм лут их байсан ажээ. (Харин тэр шилэн саванд ашгүй халдвар аваагүй шумуул байсныг энд дашрамд хэлүүштэй)

	Уильяам Крофорд Горгас болон Кубийн шар чичрэг өвчний хамгийн том мэргэжилтэн Жон Гитерас хоёр Лэзийрийн лагерьд хийсэн туршлагад хангалттай итгээд энэхүү туршлагыг практикт дэлгэрүүлэн хэрэглэх хурц мэргэн боловч харамсалтай нь даанч дэгс догстой өргөн их төлөвлөгөө боловсруулж билээ. 

	— Лэзийрийн лагерьд туршлагын өвчин хүртсэн өвчтөний дотор нэг ч үхсэн тохиол үгүй байгаа нь тэмдэглүүштэй. Тэд бултаар л шар чичрэгийн шинж төгс зураг төлөвийг үзүүлсэн боловч цөм эдгэсэн юм. Энэ нь Ридээс тэднийг түргэн хэвтүүлэн эмчилж байснаас тэгсэн байж магадгүй дээ гэж Горгас, Гитерас хоёр шүүн хэлэлцэж байв. 

	Ингээд тэд энэ аюултай наадмыг үргэлжлүүлэхээр тогтжээ. 

	— Бид шинэ ирж байгаа дүрвэгсдэд шар чичрэгийн хөнгөхөн хэлбэрийг тарина. Энэ огт аюулгүй. Тэд үүгээр өвчилж өнгөрөөд алзахгүй дархламжтай болно гэцгээжээ. 

	Далд газар хэрхэвч бүгж нуугддаггүй бүрнээ гэрийн шумуул болох Stegomyia-тай дайтаж, шар чичрэгийн тахлыг энгийн амархан устгахын оронд тэд ийм төлөвлөгөө санаж сэдсэн ажээ. 

	— Үүний зэрэгцээгээр Ридийн дүгнэлтийг бид бас давхар баталж чадна гэж Горгас, Гитерас хоёр шүүн хэлэлцэв. 

	Харанхуй мунхаг дүрвэгсэд ч гараад ирлээ. Тэдэнд энэ бол огт аюулгүй юм шүү гэж өгүүлэхэд цаадуул нь анхааралтай сонсож байжээ. Тэгээд долоон дүрвэгч, нэгэн залуу зоригт америк сувилагч бүсгүйг хорт Stegomyia шумуулаар хазуулаад үзлээ. Энэ халдвар авхуулсан найман хүнээс хоёр дүрвэгч, зоригт залуу америк сувилагч гурвуул шар чичрэг дахин тусах аюулаас насан үүрдийн амь даатгалыг олж, ер орчлонгийн санаа тавих юм хийгээд зовлон гаслангаас үүрд ангижран, сувиллын газраас гарч оджээ. Тэд гашуудал харамслын гунигт аялгууны дор хөлөөрөө урагш түрүүлэн дамжуулан явж гарч оджээ. Вальтер Рид юутай нарийн чанд эрэлч бил ээ? Бас Лэзийрийн лагерьд явуулсан туршлагадаа юутай адтай их азтай байсан бэ!.. 

	Аваанаа хотноо түгшүүр дэгдэж, эгэл ард олны сэтгэл долгилон дэнслэв. Хүний амь насан хутаг ариуны тулд энэ ард олонд юу гэж хариу тавилтай бил ээ? Тэгтэл цэргийн эмнэлгийн бага мэс засалч сүрлэг догшин эрэлч, цэрэг эрийн араншинт Жемс Кэррол тайзнаа дахин дэвшин гарч иржээ. Түүний бие ямархан нэгэн цэвэр эрдмийн асуудлыг шийдэхээр тун саяхан Аваанаа хотонд эргэж ирсэн байжээ. 

	«Одоо бид шар чичрэг хүнээс хүнд яаж халддагийг нэгэнт тодорхойлсны тул энэ тахлыг бүрмөсөн устгаж болно. Харин энэхүү шар чичрэгийг чухам юу үүсгэдэг бол?»

	Рид, Кэррол хоёр ийм асуудлыг өөртөө тавьцгаасан байна. Мэдээж хэрэг, энэ асуудлыг дан ганц эрдмийн асуудалд тооцож бололгүй яах вэ. Гэхдээ энэ асуудлыг би баахан өөрөөр тавья. Энэ асуудалд хариу гаргаж авахын төлөө (хэдий Испанийн дүрвэгсэд ч бай) ер хүний амь золиослохын хэрэг байна уу? Миний тухайд гэвэл би «байсан, байгаагүй» хоёрын алиныг хэлэхээ мэдэхгүй байна. Гэтэл Рид, Кэррол хоёр үүнд «Байсан» гэж хариулжээ. Тушаал биелүүлэгч цэргийн ёсоор хүн төрөлхтний амь насыг аврахын төлөө хар толгойгоо өрсөн орсон энэрэнгүй үзэлтний ёсоор уг ажлаа эхэлсэн энэ хоёр хүн одоо бодоход хүйтэн цэвдэг дан ганц үнэнийг эрэхийн хороор нэгэнт хордсон улс болоод байжээ. Тэд эс мэдэгдсэнийг байлдан дагуулагч эрэлхэг зоригт хүмүүсийн толгойд өмсгөн асаадаг алдар гавьяаны алтан титмийн гялбаанд нүдээ царгиулж сохорсон хүмүүс ажээ. 

	Тэд энд нүдэнд үзэгдэх ямар ч савханцар, хамгийн хүчтэй бичил шинжүүрээр боловч харж болох ямар нэг нянгийн зүйл огт байхгүй гэж бат итгэсэн хүмүүс байлаа. Тэд тийм халдварын үүсгэвэр амьтдыг хүний элэг, шумуулын уушгинд эрж байсан боловч үр дүн алга! Тэнд өөр нэг юм байж болмоор санагдсан нь юу вэ гэвэл хамгийн хүчит бичлийн дуранд боловч өртөхгүй мөртөө зөвхөн ямар нэг маш аймшигт нууц далдын хор гаргаж амь хөнөөн чаддагаараа осолгүй оршиж байгаа нь мэдэгдэн илэрдэг эгэлгүй гойд нян, шинэ зүйлийн үүсгэвэр байж болох гайхамшигт боломж байгаа мэт санагдах ажээ. Шар чичрэгийн үүсгэгчийн уг төрөлхийн шинж чанар нь ийм л байх учиртай! Алдарт сахалт өвгөн Фридрих Лефлер тугалын шүлхий өвчний тухайд тэр мэт нэг юм олсон билээ. Одоо Рид, Кэрролтой хамт шар чичрэгийн нян нь мөн тиймэрхүү бичил шинжүүрт эс өртөх хэмжээний амьтны аймагт хамаарахыг нотлон үзүүлэхээр завдан байв. 

	Вальтер Рид энэ үед завгүй байсан учир Жемс Кэрролыг Аваанаа хотноо явуулсанд тэр нь Гитерасын туршсан өвчтөн үхсэний улмаас нэн ч бэрхшээл төвөгтэй байдалд орсон байжээ. Гитерас их л зовниж, хирдхийн айсан байлаа. Үгүй үгүй, шар чичрэгтэй хүнээс Кэррол цус авч болохгүй! Тэднийг шумуулд хазуулж ч болохгүй нь аяндаа илэрхий! Хамгийн маанаг юм нь гэвэл олон түмэн дургүйцэх магадгүй гээд Кэрролд хүүр задлан үзэхийг ч зөвшөөрөхгүй байсан явдал болно. 

	Кэррол хүн амын харанхуй мунхгийг жигшиж, зэмлэж зүхэн Вальтер Ридэд бичихдээ «Аяа та миний хэчнээн урам хугарсныг төсөөлдөг ч болоосой!» гэжээ. 

	Тэгээд юу болсон бэ? Энэ бэрхшээл төвөг Кэрролыг мохоосон гэж санаж байна уу? Жемс Кэррол тийм хүн биш ээ! Тайлбарлан хэлж мэдэхгүй нэг аргаар Кэррол шарын халуун ханиад өвчтөний сайн цус олж аваад түүнийгээ нэвчүүр шаазан шүүлтүүрээр шүүж үзжээ. Тэр нэвчүүрийн сүв маш нарийхан учир үзэгдэх нэг ч нян нэвтрэн үл чадах бөлгөө. Шүүн авсан шингэнээрээ гурван «шинэ сэргэг» дүрвэгсдийн арьсан дор тариад үзжээ. (Үүнийг хэрхэн ятгаж зөвшөөрүүлснийг түүх дуугүй өнгөрсөн байна). Тэгтэл урай! Тэдний хоёр нь шарлах халуун ханиадаар өвчилж орхидог байна. Ингэхлээр шарын халуун ханиад Лефлерийн тугалын өвчинтэй төстэй ажаам! Түүнийг үүсгэдэг нян бичлийн дуранд харагдахгүй нэн жижигхэн атал харин нарийн нэвчүүр сүв бүхий шаазан шүүлтүүр дундуур нэвтрэн чаддаг байна!

	Рид түүнийг хориглон зогсоох санаатай: «Энэ үхлийн гайтай зууралдах маань боллоо, цэглэе!» гэсэн боловч Кэрролд халдварт шумуул олж авах хэрэг байжээ. Тэгээд энэ хүн нэг сүрхий заль овоор тэрийгээ олж аваад хамгийн шийдчихсэн сүүлчийн туршлагадаа оржээ!

	«Нэг шумуулын хазсан төдийгөөр надад маш хүнд өвчин тусаж, би хэдэн хоногийн дотор үхлүүт хэвтлээ. Өвчний хүндрэл хэчнээн хазуулснаас биш харин тухайн хүний өвчин тусамхай эсэхээс болдог байна гэж би хатуу итгэсэн тулд 1901 оны аравдугаар сарын 9-нд Аваанаа хотноо би шинэ ирсэн нэгэн дүрвэгчид (надад байсан бүх) найман шумуулаа зориуд турхирч хазуулав. Тэдгээр шумуулд арван найман хоногийн өмнө халдвар авхуулсан бөлгөө. Гэтэл дагалдан уршиглаж туссан өвчин нь тун хөнгөн хялбар өнгөрөв» гэж Кэррол бичжээ. Үхлийн шороо амархан пур хийж болох байсан биз! Хэрэв тэр өвчтөн нь талийчихсан бол юу болох вэ?

	Энэ бүх гайхалтай командынхны дотроос хамгийн гайхамшигт нэг хүн нь ийм байжээ. Энэ хүний шийдчихсэн аймшиггүй явдал, байгалийн осолтой нууц руу зүтгэсэн түүний мухар сохор тэмүүллийг одоо эргэж харахдаа ясчны ажилтай байсан агаад нүдний шилээр гоёсон хэрцгий эрэлчин, дайчин эрийг их л хүндэтгэн малгай юугаа авч байнам. Энэ хүн бол анх түрүүн гараа шумуулын хошуун дор тавьж өгч түүгээр америк цэрэг энгийн клерк, 1, 2, 3, 4 дүгээр Испанийн дүрвэгч тэргүүтэн тоогүй олон хүнд үлгэр дуурайл үзүүлсэн Жемс Кэррол болой. Түүнийг энэ өвчнөөр өвдөж байхад зүрх нь зогсож байх шиг санагдаж байсан үе бийг санацгаая! Түүнээс зургаан жилийн дараа 1907 онд Кэрролийн зүрх ёстой зогссон бөлгөө. 

	 

	 

	VII

	Үүнээс таван жилийн өмнө 1902 онд ид залуугаараа боловч тун их ядарсан Вальтер Рид дэлхий дахинд алдар нэр нь цуурайтаж агсан яг тэр үед мухар олгойн өвчнөөр нас барж билээ. 

	Эфирийн багаар нүүрийг нь бүтээхийн өмнөхөн Кина гэдэг найздаа Рид

	— Би гэргийгээ өөдсийн чинээ охинтойгоо орхисон шүү! гээд эфирийн уур түүний ухааныг балартуулж мөнх нойрсуулах тэрхэн үед амандаа, — Иймхэн өөдсийн чинээ охин! гэж бөвтнөж билээ. 

	Гэвч Америкийн ард түмний нэр алдар, Их хурлын нь алдар бадрах болтугай! Ридийн хүний амь аварсныг ярихаа байг, харин улс орондоо тоогүй олон сая долларыг аварч өгсөн хүний гэргий Эмиллия Лоренс Ридэд аюултгүй их тэтгэмж - жилийн 1500 доллар олгохоор энэ хоёр шийтгэн тогтоосон бөлгөө. Мөн тийм хэмжээний тэтгэврийг Лэзийр болон Кэррол хоёрын бэлэвсэн гэргий нарт хүртээсэн байна. Энэ бол тун зүй зохистой л хэрэг дээ! Учир нь нэгэн сенатын гишүүн хүний голч шударгаар өгүүлснээр бол тэд өөрсдөдөө ч тус болж чадах л улс байсан юм. 

	Мөнөөхөн туршлагад «Шинжлэх ухааны ашиг сонирхол, хүн төрөлхтний төлөө» хамгийн түрүүний нэгд нь очиж орсон Огайо штатын жагсаалын цэрэг Киссенжер юу болсон бэ? Түүний бие шар чичрэгээр нас барсангүй болой. Бас тэгээд түүнд ч гэсэн явж явж зохих шагнал хүртээгдсэн нь юу билээ гэвэл Колумбийн хуаранд цэрэг офицеруудын өмнө түүнд алтан цаг, нэгэн зуун арван таван доллар гардуулсан бөлгөө. Тэр үхсэнгүй боловч шарын халуун ханиад түүний биед эвгүй хүндрэлийг үүсгэж, хөлд нь саа тусгасан болой. Ингэхлээр одоо түүний бие алтан цагаа харж минут тоолон суугаа нь магадтай. Гэлээ ч гэсэн аяа юутай аз завшаан бил ээ? Халуун усанд түүнийг мөлхөн ороход нь тус дэм үзүүлдэг сайхан сэтгэлт гэргий түүнд бий... 

	Бусад нь яав?

	Аяа халаг! Энэ бусдын тухай ярья гэхэд цаг даанч бага аа! Тэгээд бас чухам үнэнээ улайваас тэдний юу болж төгссөнийг би мэдэхгүй билээ. 

	Нөхөрсөг хамтын чармайлтаараа энэ дэлхийд зургаахан сүлбээр зүүний үзүүрт багтам өчүүхэн шарын халуун ханиад үлдээсэн болов уу, үгүй юу гэмээр болгож чадсан энэ гайхамшигт баг ийнхүү цугларч аж төрж, ажиллаж байсан билээ. 

	Ингэхлээр үхэлтэй тулалдсан өвгөн дайчин Давид Брюс: «Одоо цагт хүн дээр туршлага хийх явдал бүтэшгүй нь харамсалтай» гэж хэлсэн үгээ буцааж авахаас өөр аргагүй болжээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]



	



	1977 оны хэвлэл “ПОЛЬ ДЕ КРАЙФ : НЯНГИЙН АНГУУЧИН” номын Өмнөх үг: 
НЯНГИЙН АНГУУЧИД АЛДАРШИХЫН УЧИР

	Анагаах ухааны түүхийг өвчин эмгэг, шашинтай тэмцэж ирсний түүх гэж үзэж болно. Энэ утгаар нь хүн төрөлхтний түүхийн нэг хэсгийг өвчин эмгэг, түүний дотор халдварт өвчинтэй тэмцсэн түүх гэж үзэж болох биз ээ. Халдварт өвчин гэгч нь ганц цөөн хүнээр зогсохгүй бүхэл бүтэн омог, ястан, үндэстнийг хүртэл хүйс тэмтэрч (байгаль, ертөнцийг танин мэдэх чадвар дорой үед) далдын хүчинд шүтэж бишрэх үзлийг дэврэхэд нөлөөлсөн түүхтэй.

	Ер нь халдварт өвчин гэдэг үгийг сонсуут хэн бүхний сэтгэлд хар бууж зовнидог. Энэ ч аргагүй юм.

	Их зохиолч Д. Нацагдорж 40-өөд жилийн өмнө өвчний хор хөнөөлийн талаар

	 

	«Барьж болох биегүй 

	Байцаах шийтгэх эрхгүй 

	Дэлхий дээр дураар сэлгүүцэж 

	Тохиолдсон хүнийг сөнөөнө!»

	 

	гэж бичсэн билээ.

	Үнэхээр аливаа өвчин, түүний дотор халдварт өвчний хор уршиг хэчнээн их билээ! Халдварт өвчнийг үүсгэгч жирийн нүдээр олж харамгүй өчүүхэн хэр нь асар аюултай бичил биетэн чухам хаана байгаа бол хэмээн таамгаар эрэхэд бэрхтэй. Үүний нууцыг тайлах гэж хүн төрөлхтөн хэчнээн зууныг элээсэн билээ дээ. Өвчин үүсгэгч бичил биетнийг олж харж чадах дуран авайг бүтээсэн нь хүн төрөлхтний эрдмийн далайд нэгэн саруул цонх нээсэн үнэхээр гавьяатай бөгөөд бахархалтай үйлс болсон юм. Үүнээс үүдэн халдварт өвчний янз бүрийн бичил биетэн үүсгэдэг гэгчийг тогтоон баталсан нь амьд байгалийн танигдашгүй нууцад нэвтрэх гэрэлт зам, материалист шинжлэх ухааны маш том ололт, судлан шинжлэх, танин мэдэхийн нэгэн талбар, бичил амь судлалын ухаан үүсэж хөгжихийн эх үүсвэр болсон нь мэдээж билээ.

	Ямар нэг халдварт өвчин үүсгэгчийг хаанахын хэн, хэдийд нээж тогтоосон нь шинжлэх ухааны чухал нээлт болоод зогсоогүй өвчин эмгэгийг ялан дийлэхийн нэг шинэ ололт болсон байна. Чухамхүү ямар ямар өвчин үүсгэгчийг аль орны хэн гэгч хүн унтах нойр, ууж идэхээ умартан биеийн түмэн алжаалыг амсан хэрхэн ажиглан шинжилж баярлах, гутрахын түмэн жаргал зовлонг амсаж байж нээн тогтоож шинжлэх ухаанд ямархан шинэ мөр гаргасныг эргэн харахад нэн сонин. Ер нь тэд ёстой л «тархиа ширгэтэл, шөрмөсөө сунатал» сууж хөдөлмөрлөж шинжин судалж байсан нь сонирхолтой бүлгээ.

	Хүн төрөлхтний ширгэшгүй булаг, яндашгүй арвин далай эрдэм соёл, шинжлэх ухаанд шинэ мөр гаргагчдын дотор халдварт өвчний үүсгэгчийг нээсэн, эмчилж анагаах шинэ эм бүтээсэн, тогтоож оношлох, урьдчилан сэргийлэх арга бий болгосон хүмүүс хүндтэй суурь эзэлдэг. Эдний тухай уран зохиолын хэлбэрээр ч бичиж болдог, нийтлэлийн хэлбэрээр ч бичиж болдог, эсвэл хоёулыг хослуулан бичиж ч болдог аж. Ийнхүү уран зохиол-нийтлэлийн хэлбэрээр бичих нь зохиолчоос өндөр уран чадвар, тухайн бичих шинжлэх ухааны гүн гүнзгий мэдлэгийг зүй ёсоор шаарддаг байнам. Дэлхийн уран зохиол, эрдэм шинжилгээ нийтлэлийн утга зохиолын арвин санд олон арван шилдэг ном хуримтлагдсаны нэг нь «Нянгийн ангуучин» хэмээх эл ном мөн гэдгийг дэлхий дахинаар нэгэнтээ зөвшөөрчээ.

	Уг номыг зохиогч Поль де Крайф буюу Де Крюи бол (1890— 1971) АНУ-ын Мичиган муж улсын Зеленд төрж, Мичиганы их сургуулийн анагаах ухааны ангийг 1914 онд дүүргэж Нью-Йорк хотноо Рокфеллерын хүрээлэнд нян судлагч-эрдэмтнээр ажиллаж эрдэм шинжилгээ, уран бүтээлийнхээ замыг нээсэн хүн юм. Тус хүрээлэнд ажиллаж байхдаа нянгийн хувьсах чанарын талаар сонирхолтой ажил хэвлүүлснээс гадна эрдэмтдийн ажлын тухай «Манай орны анагаах ухааны зүтгэлтэн» гэдэг найрууллын ном бичжээ. 1922 оноос капиталист нийгэмд зовлон эдэлж явдаг сэхээтний нэгэн адил гашуун зовлон амсаж арга буюу эрдэм шинжилгээнийхээ ажлыг бүрмөсөн орхиж, уран зохиолын ажлаа улам эрчимжүүлснээр бичил амь судлалын түүх, энэхүү ухаанд гавьяа байгуулж шинэ нээлт хийгчдийн амьдрал, бүтээлийг нарийвчлан нягтлан судалсны дүнд «Нянгийн ангуучин» гэдэг алдарт номоо туурвисан нь Америкийн эрдэм шинжилгээ уран сайхны утга зохиолын тулганы чулууг тавилцсан том бүтээл болсон гэж үздэг байна. Учир нь хүн төрөлхтний өмнө гайхамшигт сонин нээлт хийсэн гавьяат хүмүүсийн амьдрал бүтээлийн нь үнэн баримт энэхүү номд яруу сайхнаар тод томруун үлджээ.

	Ер нь Поль де Крайф уран бүтээлийнхээ эхэн үед хүн төрөлхтний дайсан болсон өвчин үүсгэгчдийг нээгчид, эм нээгчдийн хөдөлмөрийг харуулсан «Өлсгөлөнтэй тэмцэгчид» (1928 он, орос хэлнээ 1937 онд орчуулсан), «Үхэлтэй тэмцэгчид» (1932 он, орос хэлнээ 1936 онд орчуулсан), «Амьдралын төлөөх тэмцэл» (1938, 1941 онд орос хэлнээ орчуулсан), «Ухаангүй байдалтай тэмцэх нь» (1957, 1960 онд орос хэлнээ орчуулсан), «Тэдэнд амьдрал хэрэггүй гэж үү?» (1936, 1937 онд орос хэлнээ орчуулсан) зэрэг уран сайхан эрдэм шинжилгээний нийтлэг олон сайхан ном туурвисан юм.

	Поль де Крайф бол фашизмыг эсэргүүцэгч, дайныг үзэн ядагч энэрэнгүй сайхан сэтгэлтэй эмч, зохиолч, нийтлэгч хүн байлаа. Тэрээр Америк тивд В. И. Лениний тухай олонтоо магтан бичсэн хүний нэг юм. Уран бүтээлийнхээ эхэн үедээ хүн төрөлхтний дайсан элдэв халдварт өвчнийг үүсгэгч бичил биетэн хэмээн үздэг байсан бол 1920—1930-аад оноос капиталист нийгэм бол олон эмгэг өвчний шалтгаан болдог, хүнлэг биш байдлын уурхай болдгийг өөрийн хурц дайчин уран бүтээлээрээ шүүмжилж эхэлсэн байна. Америкийн 1929—1933 оны хямралын дараа «өлсгөлөн, олон янзын өвчин хийгээд үхлийн шалтгаан нь зөвхөн аюулт нян төдийгүй, эх орны эд агуурсын маш их боломжийг эзэмшигч эздээс үүсгэсэн нийгмийн шарханд бий» гэсэн дүгнэлтийг зохиолч хийжээ. Тэгснээрээ Де Крайф АНУ-ын эрүүлийг хамгаалах ажлыг сайжруулахын төлөө цуцалтгүй тэмцэгч нийгмийн зүтгэлтэн байжээ.

	Тэрээр 1940 онд «Эрүүл мэнд баялаг мөн» гэдэг ном бичсэн юм.

	Де Крайф амьдралынхаа сүүлийн жилүүдэд өөрийн амьдрал, үзэл бодол, хүсэл тэмүүллээ илэрхийлсэн «Хүчтэй салхи» гэдэг ном туурвиж 1962 онд хэвлүүлсэн билээ.

	1926 онд анх нийтлэгдсэн «Нянгийн ангуучин» хэмээх бүтээлийг дэлхийн олон орон эх хэлээрээ орчуулсны дотор ЗХУ-д 1927, 1957 онд 2 удаа хэвлэсэн байна. Энэ хүн, хүн төрөлхтөнд нянгийн ангуучдын эрэлхэг хөдөлмөр, эрэмгий зориг, сайн муу талыг нь илэн далангүй бичиж үлдээснээрээ эрдэм шинжилгээ, туршлага сорилын бартаат замаа нэгэнт эхэлсэн буюу эхэлж байгаа, эхлэхийг завдан буй өргөн олон нөхдөд ихэд ач тустай үйлс бүтээжээ. Мөн энэ ном шинжлэх ухаан нийтлэлийн зохиол бичигчдэд сайхан үлгэр жишээ болох нь лавтай. Нянгийн ангуучдын алдар нэр нь мөнх, ажил үйлс нь гавьяатай, бахархалтай, дуурайлтай билээ. Иймээс ч өргөн олон уншигч нартаа толилуулж буй энэхүү ном шинжлэх ухааны хөдөлшгүй баримт, маргаангүй үнэн, уран сайхны нягт нямбай боловсруулалтаараа бүр ч гайхамшигтай юм. Манай оронд энэ ном 1936—1937 онд хоёр дэвтрээр анх хэвлэгдэж уншигчдын хүртээл болсон юм. Эл орчуулга баахан хураангуй болсны дээр одоо нэгэнтээ олдохоо больж ховордсон учир Улсын хэвлэлийн нэгдсэн редакцаас эрхлэн 1957 оны орос эхийг түшиглэж хэл бичгийн ухааны дэд эрдэмтэн зохиолч Ш. Гаадамба, малын их эмч, нян судлагч Д. Дандий нарын орчуулсныг профессор Г. Жамбын редакторласнаар дахин хэвлэж байна. Орчуулагчид, редактор нарын хэн хэн нь зохиогчийн санаа, зохиолын амт шимттэй зүйлийг эх хэлнээ аль болох төгс буулгах гэж мэрийснийг талархахын ялдамд нянгийн ангуучдын гавьяа үйлсийг алдаршуулан дуулсан энэ зохиол нь манай уншигчдын сэтгэлд шинэ мэдлэг, сайхан бодол, эргэцүүлэл үлдээнэ гэдэгт итгэл төгс байна.

	Хүн төрөлхтөнд ашигтай гавьяа нээлт хийсэн гайхамшигт хүмүүсийн тухай бичих, орчуулах нь манай нийтлэгч, сэтгүүлч, зохиолч, эмч мэргэжилтэн бүрийн эрхэм үүрэг болой. Хүн төрөлхтөнд шинэ зүйл нээж гавьяа байгуулсан, эгэл жирийн боловч гайхамшигт хүмүүсийн бэрхшээлтэй бөгөөд бахархалтай үйлсийг цаг тухайд нь тэмдэглэн авч хойч үеийнхээ уншигчдадаа туурвин үлдээх нь бас л нэг гавьяа юм.

	«Алт удах тусмаа өнгө ордог» гэж манайхан ярьдаг. Үүн лүгээ адил өнөөдөр анхаарал татахгүй зүйлс хожим «эрээд олохгүй эрдэнэ, сураад олдохгүй сувд» болохын алийг тэр гэхэв. Цагийн сорилтыг даван туулсан тийм сувд эрдэнийн нэгэн хэлхээг уншигч танаа өргөн барья. Энэхүү номын чанар чансаа, орчуулга чухам ямар болсныг уншигч та тунгаан шүүтүгэй!

1977 оны хэвлэл “ПОЛЬ ДЕ КРАЙФ : НЯНГИЙН АНГУУЧИН” номын Гарчиг: 

	 

	Нянгийн ангуучид алдаршихын учир (Ч. Энхдалай)

	Анхдугаар бүлэг : ЛЕВЕНГУК : Нянгийн эн түрүүний ангуучин (Орчуулсан Ш. Гаадамба) 

	Хоёрдугаар бүлэг : СПАЛЛАНЦАНИ : Нянд эцэг эх эрхбиш байлтай

	Гуравдугаар бүлэг : ЛУИ ПАСТЕР : Нянгийн дотор аюул занал нууцлагджээ (Орчуулсан Д. Дандий)

	Дөрөвдүгээр бүлэг : РОБЕРТ КОХ : Үхэлтэй дайтагч (Орчуулсан Г. Жамба)

	Тавдугаар бүлэг : ЛУИ ПАСТЕР : Галзуу өвчний эрлэг мөн (Орчуулсан Д. Дандий)

	Зургаадугаар бүлэг : МЕЧНИКОВ : Эрхэм залгиур эсүүд

	Долоодугаар бүлэг : ТЕОБАЛЬД СМИТ : Хачиг, Техассын халуун ханиад (Орчуулсан Ш. Гаадамба)

	Наймдугаар бүлэг : РУ, БЕРИНГ ХОЁР : Усан гахайг хядсан нь

	Есдүгээр бүлэг : ДАВИД БРЮС : Цеце  батганыг мөрдөн мөшгөсөн нь

	Аравдугаар бүлэг : РОСС ГРАССИ ХОЁР : Халуун хумхаа

	 Фаренгейтийн 90 градус нь ойролцоогоор Цельсийн 32,2 градус болно.

